Әгерҗе  муниципаль  районының  Исәнбай  авылы  тарихы
Һәр авылның була үз таулары
Үз чишмәсе була исемле.

Һәр авылның була үз тарихы

Үз үткәне була, исеме.

Минем туган авылымның исеме – Исәнбай.

Исәннәрдән исән,

               байлардан бай-безнең Исәнбай
Исәнбай авылына 17 гасырның беренче яртысында, патша Михаил Федорович Романовның рус хөкүмәтенә тугрылыклы хезмәт иткән өчен алынган җирләрендә нигез салынуы билгеле. 

Риваятьләрдән күренгәнчә, авылның исеме үзенең туганнары белән беренче булып килеп урнашкан Исән исемле кеше хөрмәтенә шулай аталган. Аның Кара бик нәселеннән булганлыгы билгеле. Авыл икенче төрле Яланоч (“Алан очы”- алан дигәнне аңлата) дип тә аталган. 

Авыл элек бераз читтәрәк, “Караңгы тугай” дип аталган урында булган.

Исәнбай...
Бу якларның чиксез матурлыгы

Күпләрне ымсындырган?

Туган җирнең җылы җаны

Кемнәрне сыендырган?!

Кемнәрне кабул иткән ул
Кемнәр дәшә чор аша

Авылымның яшәеше

Тарихларга тоташа
“Алан очы”нда төпләнергә теләүчеләр артканнан арта бара. 1794 елда биредә 40 хуҗалык булса,1859 да – 65,1890 елга хуҗалыклар саны 335 кә җитә, авыл шул көннәрдән, Исәнбай дип атала башлый.  Авылга нигез салучылар, урманнарны кисеп иген кырлары ясыйлар, көтүлекләр барлыкка килә......

 Исәнбай авыл җирлеге район үзәге- Әгерҗедән 90 чакрым ераклыкта урнашкан. Аның чикләрендә Кадыбаш һәм Биме авыл җирлекләре мәйданнары һәм Удмуртия Республикасының Кыяс һәм  Кәрәкүл районнары җирләре урнашкан. Исәнбай авыл җирлеге Пеләмеш, Кумырсинка елгаларына төшә торган Биме елгасы буенда. 
1890 елда авылның 6978 дисәтинә җире булган. Шуның 44 дисәтинәсе – утар җирләре, 2580 дисәтинәсе- чәчүлек, 300е- печәнлек, 3882се-урман, 170е- яраксыз җирләр. Җирләрнең 90%ы- авыл хуҗалыгы җирләре. Ләкин җирләр артык уңдырышлы түгел: 60%ын алтынсу-кәсле, 37%ын соры урман, 3%ын кара туфрак тәшкил итә. Авыл җирлегендәге 320 га урман Красный бор урман хуҗалыгына карый.

  Авыл кешеләре нигездә игенчелек белән шөгыльләнгәннәр: солы, арпа, карабодай, җитен, борчак үстергәннәр. Аз уңыш алынган еллар еш күзәтелгән. Авыл халкы шулай ук терлекчелек, умартачылык, дегет кайнату, балтачылык, аучылык, җеп эрләү, балыкчылык, кәрзин үрү, тукыма җитештерү һ.б. шундый кәсепләр белән мәшгуль булган. 

1897 елда Исәнбайда 370 хуҗалык булып, 1987 кеше яшәгән. 

19 гасырның азаккы елларыннан башлап, сату эшләре алга киткән. 16 кеше лавка һәм кибетләр тоткан. 

1897 нче елда “рус-башкорт училищесы” дигән дүртьеллык башлангыч мәктәп ачыла.

1914 ел – исәнбайлылар 100 ир егет һәм 100 баш атны  фронтка озаталар.
1917 елда авылыбыз өчен шомлы көннәр башлана.

1918 ел авыл советы, ярлылар комитеты төзелә. Беренче авыл советы рәисе – Зайнелгабдинов Камалетдин, Миңлебасыйров Бәхтиярләр булалар.
Бу еллар тарихка сыйнфый көрәш битләрен язып калдыра.

 Азин дивизиясе составында 30 лап кеше Сарапул, Воткинск, Красноуфимск шәһәрләрен азат итүдә катнаша.
1919 ел – Колчак гаскәрләре Исәнбай волостена басып керә. Авыл өчен фаҗигале көннәр башлана. 300 еллык тарихы булган туган авылым беренче тапкыр туганның үз туганыны үтерүенең шаһиты була. Совет эше өчен җаннарын фида кылган авылдашларыбыз: Тютеев Габдрахман, Миңлебасыйров Бәхтигәрәй, Латыпов Хабибулла, Габдуллин Рәхмәтулла, Миңлебасыйров Солтангәрәйләр Халык күңелендә мәңге яшиләр.
Наданлыкка каршы кикен  көрәш алып барыла.
1921 ел – ачлык 316 авылдашыбызны мәңгелеккә алып китә, бу авыл халкының 13% була.

1929 ел – “Җитәкче” исемле колхоз оеша

Аның беренче председателе Насыйров Габдулла була.

1930 елдан колхозның исеме “Яковлев” итеп үзгәртелә, ә  җитәкче итеп читтән килгән Гарипов билгеләнә. Колхозга 28 хуҗалык керә. Иң беренчеләрдән булып, авылның иң көчле активисты Даутов Мәхмүт Исмәгыйль улы языла.

Авылда МТС төзелә. 1931 елның якты апрель иртәсе-беренче трактор кайту – авыл халкы өчен чын бәйрәмгә әйләнә. “Фардзон” маркалы тракторны Гарифуллин Габдулла, Халиуллин Хайбрахман, Тухватуллин Тимершаех һ. б. иярлиләр. Бу вакытта колхозда 1 чәчкеч, 1 жатва, 1 сабан була.
Репрессия җилләре дә кагыла авылыбызга. Дистәләрчә авылдашыбыз төрмәләргә утыртыла, 21 гаилә авылдан сөрелә.

1929 ел – беренче пионер отряды төзелү белән тарихка керә.

Тик, нинди авырлыклар булса да, тормыш дәвам итә. 20-30 елларда
Исәнбай җидееллык мәктәбе, клуб, китапханәсе булган, мәгариф һәм мәдәният үзәгенә әверелә.

30 еллар башында авылда почта эшли башлый.

Балалар бакчасына исә, 1923 елда ук нигез салына. 1939 елда участок хастаханәсе эшли башлый. Соңрак, 1967 елда кирпеч заводы беренче тапкыр ике миллион  кирпеч җитештерә.

Бар начарны, бар яхшыны тоеп

Көлә-көлә гомер буйладым

Чәчәк исен иснәп туймадым мин

Кояш нурын күреп туймадым!

Сугыш кисте барсын, каһәр төшкән сугыш!

Авылыбыздан илебез азатлыгын сакларга 350 авылдашыбыз китә, аларның 12 е хатын-кызлар була. 200 дән артык авылдашыбыз сугыштан әйләнеп кайтмый. 

Сугыш вакытында 20 хатын-кыз трактор һәм комбайн артына утыра, 50 дән артык яшүсмер  ат караучы хезмәтен башкара; авылдашларыбыз фронтка зур ярдәм күрсәтә
1944 ел – мәктәп коллективы фашистлар тарафыннан җимерелгән мәктәпләрне торгызу фондына 20 мең сум акча җибәрә. Аларга  И.В. Сталиннан Рәхмәт хаты килә.

Сугыш елларында һәм10 авылдашыбыз  Кызыл Йолдыз ордены, 1- I дәрәҗә Ватан сугышы ордены, 1- III дәрәҗә Дан ордены, 21 авылдашыбыз “Батырлык өчен”  медальләре белән бүләкләнәләр.
Һаләк булганнарның, хәбәрсез югалганнарның исемнәре мәңгелек дан булып арабызга кайтты. Җиңү алып килгән яз айлары җитү белән ихтирамга, игътибарга, чәчәкләргә күмеләләр алар...

Сугыштан соңгы еллар авыл өчен авыр еллар була. Тик авыл халкы авырлыкка бирешәме соң?!

1951 ел – авылда урта мәктәп ачыла, участок хастаханәсе эшли.
1950 нче елларда  колхоз Хайруллин Халит җитәчелегендә җитен үстереп зур табыш алса, Гайнетдинов Билал рәислек иткән чорда дуңгызчылык, сөт саву алга китә. Мөлеков Касыйм абый чорында клуб, балалар бакчасы,  күпер кебек зур төзелешләр башкарыла. 
1960-70 нче еллар –”Рассвет” колхозы республика күләмендә алдынгы колхозлардан санала.
1967 ел- кирпеч заводы эшли башлый.
1997 ел – мәктәп үзенең 100 еллык юбилеен билгеләп үтә. 150 еллык укыту стажы булган Даутовлар, сәламәтлек саклауда 161 ел хезмәт куйган Ижболдиннар династияләре – безнең горурлыгыбыз!
1998 ел- авылыбыз иманга кайту юлында, авыл өстенә тәүге Азан тавышы тарала... Мәчет ачылды.

Туган җирнең якты бизәге ул

Күпсенмәче, ий, бер Ходаем.

Байлык, муллык һәм татулык белән

Гомер кичә, яши Исәнбаем!

Бүгенге көндә Исәнбай авыл җирлегенең гомуми мәйданы- 7150,9 га, шуның 6055 га  сы авыл хуҗалыгы юнәлешендә файдаланыла. 
Исәнбай авыл җирлеге территориясендә 420 хуҗалык, 959 кеше яши. 

2016 елның 1 январенә 959 кешенең: ир –атлар  - 466 (45,4%), хатын-кызлар - 493 (54,6%).
Авылның уртача яше 40 яшь. 
1-17  яшькә кадәр – 176 кеше
18-30  яшькә кадәр –162 кеше 
31-40  яшькә кадәр – 90  кеше
41-60 яшькә кадәр – 281 кеше
60 яшьтән өлкәнрәкләр – 206 кеше.
Эш яшендәге кешеләр–520;
Пенсионерлар  - 235
Студентлар - 30 .
2015 нче елда авылыбызда 11 сабый дөньяга килде. З яшь гаилә яңа тормыш юлына аяк басты.

Шәхси хуҗалыкларда терлекләр саны: 

Мөгезле эре терлекләр- 301;
Сыерлар- 125;

Таналар- 12;

Сарык- кәҗәләр- 154;

Атлар- 19;

Кош- кортлар- 1146;
Бал кортлары-335.

2 млн 200 мең сумлык ветеринар участогы төзелеп июнь аенда ачылды.
[image: image17.jpg]


   [image: image18.jpg]=





2 млн 500 мең сумлык балалар һәм авыл яшьләре өчен 2 спорт корылмасы файдалануга  тапшырылды.

Исәнбай балалар бакчасына барлыгы 20 бала йөри.

Гомуми урта белем бирү мәктәбендә 88 укучы белем ала. 

Җиңүнең 70 еллыгына багышлап Россия күләмендә оештырылган мәктәп музейлары бәйгесендә Исәнбай мәктәбе музее республикада беренче урын яулады. 

“Татарстанның атказанган укытучысы Фәтхия Зарипова нигез салган музей бүген ышанычлы кулларда. Гүзәл Зәки кызы музейны баетуга авыл тарихын барлауга, бөртекләп җыйнауга ифрат күп көч куя. Әледән әле музейда очрашулар, семинарлар булып тора. Музей – авылыбыз горурлыгы ул! 
Халыкның көнкүрешен яхшырту буенча туктаусыз эш алып барыла.  Авылыбызга асфальт юл килде, һәр йортка газ, су кергән. Кибетләр ачыла, үзгәртеп корыла. 2005 нче елның февраль аенда авылыбызда яңа амбулатория эшли башлады. Ул тугызбуй зонасына медицина хезмәте күрсәтә. 

Һәр авылның була үз урманы
Болыннары, җәнлек кошлары.

Һәр авылның була үз баласы

Кабатланмас шәхес – кешеләре.

Авылымда Татарстанның атказанган укытучылары Фәтхия Зарипова, Гүзәлия Габдрахман кызы, Зайнуллина Гүзәл Зәки кызы яши.
Авылымның үз язучылары, шагыйрәләре бар.

Авылым уңган, эшчән, батыр ул-кызлары белән матур!

Авылым олы йөрәкле иганәчеләре белән батыр!

Авылым 55-60 ел бергә тату гомер кичерүче парканатлары белән өлге!
Авылым туган җирендә төпләнеп калган, 2-3 бала үстерүче яшь гаиләләре белән өметле!

Соңгы елларда район һәм авыллар зур үзгәрешләр кичерә. Авыллар төзекләнә, чистара, яктыра.

Исәнбайда 
680 мең сумлык урам утларына реконструкция ясалды, 45 штук яктырткычлар куелды, 500 м электр үткәргече яңартылды

Әйе, безнең авыл туган җиребезнең иң гүзәл урыны.
Моннан күп еллар элек бу турыда Мостафа Ногман “Кичке нурлар” исемле җыр да иҗат иткән.
Авылдашыбыз Гөлзада Әхтәмованың “Исәнбаем” җыры да сәхнәләребездән төшми.
 Безнең бүгенге көндә авылыбыз кешеләре  төшерелгән үз фильмыбыз да бар. 
Озакламый  авылым кешеләре турында “Әҗер” исемле китап дөнья күрәчәк.
Исәнбаем – горурлыгым минем

Исәнбаем – гомер агышым...

Исәнбайның гади бер кызы мин

Ә язганым... авылымның
Кабатланмас гүзәл тарихы.

Үзем турында үзем

 Мин, Ямалиева Эльмира Котдус кызы, 1979 нчы елның 13 нче февралендә Татарстан Республикасы Әгерҗе районы Исәнбай авылында дөньяга килгәнмен. 1986 елда 1 сыйныфка укырга бардым.  Исәнбай урта гомуми белем бирү мәктәбен тәмамлаганнан соң, 1996 нчы елны сатучы, кассир һөнәрен алу өчен, Удмуртия Республикасының  Ижау коммерсия колледжына укырга кердем. 10 ел дәвамында туган авылымда  сатучы булып эшләдем. 2007 нче елның 23 нче июленнән Исәнбай авыл җирлегендә белгеч булып эшли башладым. 
2008-2011 нче елларда Ижау шәһәрендә бухгалтер һөнәрен үзләштердем. 2011- 2015 нче елларда Казан шәһәрендәге “Социаль һәм гуманитар белем алу институты”нда югары белем алдым.
Авыл җирлегендә эшләү төгәллек, сабырлык, тырышлык сорый тоган хезмәт. Эшебез күпкырлы, кызыклы һәм бик җаваплы. Халык белән 
эшләү, салым җыю,      [image: image33.jpg]



кебек эшләр башкарабыз. Халкыбызның гореф – гадәтләрен, йолаларын саклауга, үткәрелгән чаралар: тантаналы язылышу, солдатка озату, Сабантуй, нәүрүз һәм башка бәйрәмнәрне үткәрүгә әһәмият бирәбез, оештырабыз, катнашабыз. Яшьләргә патриотик тәрбия бирүгә, беренче паспорт тапшыруга аеруча җаваплы карыйбыз.

 Тантаналы төстә  язылышучы авылдашларыбыз безне икеләтә сөендерә.  

      Эшемнән соң мине гаиләм көтә. Алма кебек ике кызым – минем ике канатым. Аларның һәр уңышы, шатлыгы миңа яшәү көче өсти. Җәмәгатем  Илһам – минем күңел терәгем. 18 ел кайнанам белән тату, матур гына гомер итәбез.

Гаиләбез белән “Әти, әни һәм мин” спорт ярышларында катнашабыз. Балаларыбыз белән табигатькә ял итәргә, зоопаркларга,концертларга йөрибез.Үзешчән сәнгать, театрда уйнау – яраткан гамәлләрем.

Үзем мин, гап-гади бер авыл хатыны

Таңнан торып сыер савам, көтү озатам...

Җәйге таңда чыклы чирәмнәрдән узам

Һәм кояшка кулларымны сузам:

Мин яратам сине, дөнья, яратам!

Мин яратам сезне, кешеләр!

Мин яратам сине, Исәнбаем,

Яшә әле, мәңге яшә әйдә!

 
     
